Ангелина СНИГИРЁВА

ВАНЬ КЕ – УМ ШӦДӤСЬКЕ, ӦВӦЛ КЕ – ПИРТЭШ
Удмуртиысь Национальной библиотека декабрь толэзе пусйиз национальной луэм дырысеныз 25 ар тырмонзэ. Та юбилейлы но библиотекаослэн туала улонзылы сӥземын вал конференция.

Татарстанысь, Мордовиысь, Свердловск улосысь библиотекарьёс, культура удысын ужасьёс вуылӥзы ӟечкыланы Удмуртиысь Национальной библиотекаын ужасьёсты та юбилеен. Библиотека – со омыр кадь: вань ке, ум шӧдӥське, нош ӧз луы ке – пиртэш кылдоз, шуизы люкаськемъёс.

Кӧня ке ар пала ини библиотекамылэн валтӥсь юртэз тунгонамын. Та вакытэ солэн ёзъёсыз Ижысь пӧртэм сэрегъёсын интыясько. Вуоно 2015-тӥ ар литературалы сӥземын луоз, со воштӥськонъёс, шумпотонъёс ваёз, оско библиотекаын ужасьёс.

Удмуртиысь бадӟымез библиотека ӧсъёссэ усьтӥз 1918-тӥ арын. Нырысь «городской» шуыса нимаськиз. Берло, Вотской автономия кылдыса, областной луиз. Пумен-пумен библиотекалэн фондъёсыз паськытазы. 1934-тӥ арын со бурд улаз басьтӥз шаерысьтымы вань библиотекаосты – методической центрлы пӧрмиз. 1960-тӥ аръёсы татын кутскизы радъяськыны СССР-ысь научно-практической конференциос. Нош 1989-тӥ арын Россиын со нырысьсэ басьтӥз «национальной» статус: табере Удмуртиын поттэм котькуд книга та библиотекалэн ӝажыосаз интыяське. Али библиотекаын 1 миллион 500 сюрслэсь ятыр книгаос, документъёс, газет-журналъёс. Соос пӧлысь Удмуртиын потэмъёсыз 70 сюрслэсь трос.

Библиотекаын вань луонлык тодматскыны, лыдӟыны Удмуртиысь, Россиысь но кунгож сьӧрысь литератураен. Та понна книгаосты, газет-журналъёсты электрон амалэ берыкто. Та дырлы 17 сюрс пала документъёслэн электрон тусъёссы вань, но та быдэс фондлэн 4 процентэз гинэ ай.

Библиотекаослэн выль ужпумъёссы, туала ужан амалъёссы пумысен вераськиз Москваысь Искусство, культура но туризм удысъёсын ужасьёслэсь тодон-валанзэс будэтонъя академиысь профессор Юрий Гриханов.

– Уг тодӥськы, кызьы Ижын, но Москваын лыдӟиськисьёс тачак: егитъёс, шоро-куспо арлыдоос планшетъёсысь лыдӟисько. Туала гаджетъёс книгаосты быдтозы шуыса, курдано ӧвӧл. Таосты дунъясьёс али но вань, азьланяз но луозы. Нош туала улон куре, информация ки улын мед луоз шуыса, – шуэ Ю. Гриханов.
